
Regionda davamlı sülh Ermənistanın  
10 noyabr Bəyanatına sadiq qalmasından asılıdır

Dünya mətbuatı Azərbaycan 
Prezidentindən artıq tamamilə həll 
edilmiş və gündəlikdən çıxarılmış 
Ermənistan – Azərbaycan, Dağlıq 
Qarabağ münaqişəsinin tarixi, onun 
aradan qaldırılması üçün aparılan 
otuz illik mübarizə, Azərbaycan – 
Ermənistan münasibətləri, ölkəmizin 
Türkiyə Cümhuriyyəti, Rusiya 
Federasiyası, İran İslam Respub-
likası, Gürcüstan, Avropa ölkələri, 
beynəlxalq təşkilatlar, xüsusən, 
adı çəkilən münaqişənin həll 
edilməsi üçün yaradılmış ATƏT-in 
Minsk qrupu ilə əməkdaşlığımız 
barədə kifayət qədər, həm də ən ali 
mənbədən dəqiq məlumat ala bildi. 

Dövlət başçımız həm də dünya 
politoloq və konfliktoloqlarının 44 
günlük müharibənin bütün detal-
ları barədə məlumat ala bilməsinə 
kömək etdi. Bundan başqa, 
beynəlxalq ekspertlər regionda 
yaranmış yeni reallıqlarla tanış 
oldular, ölkəmizdə maraqları olan 
maliyyə qurumları isə investisiya 
yatırılması üçün yeni ünvanlarla 
tanış ola bildilər. Dünya mətbuatı 
həm də onu yazdı ki, Qafqazda 
ilk “ağıllı kənd” və “ağıllı şəhər”lər 
məhz vandal, vəhşi ermənilərin 30 
ildə viran qoyduğu, səhraya çevirdiyi 
Dağlıq Qarabağda və ətraf rayon-
larda yaradılacaq. Xüsusilə qeyd 
edilməli məqamlardan biri də o idi 
ki, tədbirdə iştirak edən jurnalistlərin 
əksəriyyəti, bəlkə də hamısı 
Azərbaycanın işğaldan azad edilmiş 
rayonlarına getmək, özünü dünya-
nın ən sivil xalqlarından biri adlan-
dıran ermənilərin qaniçənliyinin, 
xarabasevərliyinin, tarixi abidələrə, 
mədəniyyət nümunələrinə və təbiətə 
nə dəcədə düşmənçilik etməsini 

görmək arzusunda olduğunu dilə 
gətirirdi. Onlara həmin şərait yara-
dıldı. 

Politoloqların fikrincə, dövlət 
başçımızın fevralın 26-da keçirdiyi 
mətbuat konfransı Prezident İlham 
Əliyevin “mən nəyi nə zaman etmək 
lazım olduğunu yaxşı bilirəm” – 
tezisinin təsdiqi kimi də xüsusi önəm 
kəsb edirdi. 

Bu zaman Böyük Britaniyadan 
olan müstəqil jurnalistin dövlət 
başçımıza xitabən dediyi “Siz artıq 
dünya rekorduna imza atmısınız” 
ifadəsini də yada salmaq istərdim. 
İngilis həmkarımız dedi: “Mən 25 
ildir jurnalistika ilə məşğul oluram, 
ancaq hər hansı bir Prezidentin 
4 dildə bu cür mətbuat konfransı 
aparmasının şahidi olmamışdım. 
Dünən biz Sizin bəzi nazirlərinizlə 
də görüşlər keçirdik. Onlar da bizə 
məsələlərlə bağlı dolğun məlumat 
verdilər. Təbii ki, biz də Xocalı 
soyqırımının qurbanlarını dərin 
hüznlə anırıq. Cənab Prezident, 
Siz artıq bir çox suallara cavab 
vermisiniz. Siz dünya mediasının 
Azərbaycana olan münasibətini 
necə qiymətləndirirsiniz? Burada 
bir çox jurnalistlər var, Sizin onlara 
mesajınız nədən ibarət olacaq və 
Siz gələcəyi necə görürsünüz? 
Azərbaycanın mövqeyinin dünya-
ya çatdırılması baxımından hansı 
planlarınız var?”

Təbii ki, mətbuat konfransında 
səsləndirilən hər bir sual da, verilən 
cavab da ayrıca bir yazının möv-
zusu ola biləcək qədər dəyərli idi. 
Ancaq mən ingilis həmkarımızın 
bu sualını daha çox qabartmaq 
istədim. Çünki 44 günlük müharibə 
dövründə Prezident İlham Əliyevdən 

müsahibə alan bəzi mətbuat 
təmsilçiləri açıq şəkildə işğalçı, 
terrorçu və quldur Ermənistan 
rəhbərlərinin mövqeyini müdafiə 
edir, hətta bəziləri şərəfsizcəsinə 
Azərbaycanı ittiham etməyə çalı-
şırdılar. İndi fəxrlə deyə bilirəm ki, 
ordumuz düşmənin hərbi texnikasını 
və canlı qüvvəsini sıradan çıxardığı 
həmin günlərdə dövlət başçımız 
da qaçaq-quldura qahmar çıxmaq 
istəyən mətbuat vasitələrinin bütün 
arqumentlərini sanki “PUA”larla 
vururmuş kimi darmadağın edirdi. 
Yəni biz dünya mətbuatından kifayət 
qədər haqsızlıq və qeyri-obyektiv 
münasibət görmüşük. 

Ona görə də dövlət başçı-
mız britaniyalı jurnalistin sualını 
cavablandırarkən xatırlatdı ki, 
müharibə vaxtı 44 gün ərzində mən 
30-dan artıq müsahibə verdim, 
çünki buna ehtiyac var idi. Mən 
dünyaya mesajımızı çatdırmaq 
istəyirdim, mən həqiqəti və mövqe-

yimizi dünyaya çatdırmaq istəyirdim: 
“Hər gün mən bəyanatlar verirdim, 
Azərbaycan xalqına müraciətlər 
edirdim. Çünki buna ehtiyac var 
idi, xalqımızın buna ehtiyacı var 
idi, ordumuzun buna ehtiyacı var 
idi. Bilirəm ki, mənim həmin o 
müraciətlərim və mesajlarımın ümu-
mi qələbəmizdə böyük rolu olmuş-
dur. Bu gün sizinlə razılaşıram ki, bu 
da xüsusi bir gündür. Mənə məlumat 
veriləndə ki, xarici jurnalistlərdən 
ibarət qrup buradadır və Hikmət 
Hacıyev bunu mənə deyəndə mən 
düşündüm ki, bu, yaxşı bir imkan-
dır”. 

Dünya mətbuatının 
Azərbaycana münasibətinə 
gəldikdə, Prezident dedi ki, bu 
məsələ artıq dəyişir. Bu məsələyə 
yanaşma dəyişir, fikirlər dəyişir və 
reallıq artıq daha yaxşı dərk edilir. 
Bunun ən yaxşı yolu Azərbaycana 
gəlməkdir: “Biz başqa xarici 
ölkədə sizinlə görüşsəydik, sizə 

eyni sözləri desəydim siz bunu 
fərqli şəkildə qəbul edə bilərdiniz. 
Ancaq bu gün siz buradasınız, 
siz hamınız peşəkarsınız, ağıllı 
insanlarsınız və bilirsiniz ki, doğru 
və yanlış nə deməkdir. Siz həmin 
dağıdılmış ərazilərə səfər edirsiniz 
və bu, hər bir sözdən artıqdır, bunu 
öz gözünüzlə görmək imkanınız 
olur. Ona görə hesab edirəm 
ki, müharibə vaxtı mən, səmimi 
desəm, bir balaca fərqli yanaşma 
gözləyirdim, çünki uzun illərdir ki, 
Azərbaycana qarşı ədalətsizlik 
hökm sürürdü, bizə qarşı müxtəlif 
media qrupları tərəfindən hücumlar 
var idi. Bəzən bu, məlumat qıtlığın-
dan qaynaqlanırdı, ancaq bir çox 
hallarda erməni lobbi təşkilatlarının 
sayəsində baş verirdi”.

Dövlət başçımız həmişə olduğu 
kimi, bu məsələdə də tamamilə 
haqlıdır. Çünki bədxahlarımız və 
erməni lobbisinin vəsaiti ilə fəaliyyət 
göstərən mətbuat vasitələri hər 

zaman Azərbaycana qarşı hücum-
lar edirdilər. Bu addımları atanlar 
əksərən o qədər də müstəqil olma-
yan media şirkətləri idi.

Qeyd edək ki, 35 ölkəni təmsil 
edən jurnalistlərin dövlət başçımı-
za ünvanladığı 50-dən çox sualın 
əksəriyyəti məhz regiondakı bugün-
kü reallıqlar barədə idi. Azərbaycan 
– Türkiyə və Türkiyə -- Ermənistan 
münasibətləri barədə verilən suallar 
isə bugünkü reallıqlarla yanaşı, 
tarixi reallıqları da əhatə edirdi. Elə 
dövlət başçımız da öz cavablarında 
həmin məqamları nəzərə alırdı: 
“Türkiyə Ermənistanla sərhədlərini 
1993-cü ildə bağlamışdır, Kəlbəcər 
işğal altına düşəndən sonra, məhz 
buna görə. O vaxta qədər Türkiyə ilə 
Ermənistan arasında sərhədlər açıq 
idi. Türkiyə Ermənistanı rəsmən 
tanıyan ilk ölkələrdən biri olmuşdur. 
Ermənistanın müstəqilliyinin ilk 
günlərindən Türkiyə Ermənistanla 
normal əlaqələr qurmaq fikrində idi. 

Əfsuslar olsun ki, Ermənistanda 
anti-Türkiyə təbliğatı həddindən 
artıq güclü idi və bu gün də bu, 
davam edir… Onlar Türkiyə və 
Azərbaycanı hər zaman düşmən 
sayıblar. Sərhədlərin bağlanma-
sı o vaxt Azərbaycana göstərilən 
həmrəylik aktı idi. İndi münaqişə 
başa çatdı. İndi Azərbaycan öz 
torpaq bütövlüyünü bərpa etdi və 
əlbəttə ki, bölgədə yeni vəziyyət 
yaranmışdır. Ancaq, eyni zaman-
da, Ermənistanın Türkiyəyə qarşı 
iddiaları hələ də qüvvədədir. Baxın, 
müharibədən əvvəl Ermənistan 
Prezidenti nə söyləyirdi? Söyləyirdi 
ki, Sevr müqaviləsinə yenidən baxıl-
malıdır. Yəni, Türkiyəyə ərazi iddiası 
var. Ermənistanın konstitusiyasında 
Türkiyəyə qarşı ərazi iddiası var. 
Onlar bundan əl çəkməlidirlər. Bütün 
dünyada Türkiyəyə qarşı çirkin kam-
paniya aparırlar. Qondarma dırnaqa-
rası “soyqırımı”nı müxtəlif ölkələrin 
parlamentində qəbul etdirirlər. Belə 
düşmənçilik siyasəti nə qədər da-
vam edə bilər? Onlar necə deyərlər, 
ağlını başına yığmalıdırlar. Türkiyə 
kimi böyük ölkəyə ərazi iddiaları irəli 
sürmək özünəqəsddir, axmaqlıqdır”.

Dünya mətbuatının təmsilçiləri 
Azərbaycan Prezidentinin tədbirin 
sonunda səsləndirdiyi fikirləri 
daha böyük məmnunluqla qəbul 
etdilər: “Mən sizin vasitənizlə 
sizin ölkələrinizdə yaşayan in-
sanların diqqətinə Azərbaycanın 
həqiqətlərinin bir hissəsini çatdıra 
bildim. Əminəm ki, belə səfərlər 
tez-tez həyata keçiriləcək. Çünki siz 
indi dağılmış yerlərə səfər etdiniz, 
baxdınız. Bir müddətdən sonra siz 
o yerləri bərpa edilən yerlər kimi 
görəcəksiniz”. 

İnşallah!

İttifaq MİRZƏBƏYLİ,  
“Xalq qəzeti”

Mənim beynəlxalq mediaya mesajım ondan ibarətdir ki, hər zaman 
həqiqətləri söyləyin, siyasi sifarişlərdən uzaq olun. Nəyə görə mən bunu 
deyirəm? Mən bilirəm ki, biz əlaqələndirilmiş, təşkilatlanmış informasiya 
hücumuna məruz qalırdıq. Bu əməllər bizim etdiyimizi gözdən salmaq, bizə 
ləkə yaxmaq və Azərbaycan haqqında, onun hökuməti haqqında yanlış 
təsəvvürlər yaratmaq məqsədi daşıyıb. Ona görə də sizə səslənirəm ki, 
həqiqəti söyləyin, mövqeyinizi açıq ifadə edin.

İlham ƏLİYEV
Azərbaycan Respublikasının Prezidenti

Azərbaycan Respublikasının Prezidenti İlham Əliyevin fevralın 
26-da yerli və xarici media nümayəndələri üçün keçirdiyi 
mətbuat konfransı, sözün həqiqi mənasında, möhtəşəm 

beynəlxalq rezonans yaratdı. Bu, möhtəşəmlik təkcə tədbirdə iştirak 
edən mətbuat təmsilçilərinin sayına, müddətin saatlarla çəkməsinə, 
jurnalistlərin az qala dünyanın müxtəlif bölgələrini əhatə etməsinə, 
verilən sualların əhatə dairəsinə görə deyildi. Bu, həm də qalib 
ordunun müzəffər Ali Baş Komandanı, Prezident İlham Əliyevin 
təvazökarlığına, sadələyinə, səmimiyyətinə, bütün sualları dəqiq və 
əhatəli cavablandırmasına görə idi. Yekdil fikir ondan ibarətdir ki, 
fevralın 26-dakı tədbir son otuz ildəki prosesləri obyektiv xarakterizə 
edən mətbuat konfransı oldu.

Azərbaycanın BMT üzvlüyünə  
qəbul edilməsinin 29 ili tamam olur

2 mart 1992-ci ildə BMT Baş 
Məclisinin 46-cı sessiyasında 
Azərbaycanın təşkilata qəbul olun-
ması haqqında qətnamə qəbul edil-
mişdi. Nyu-Yorkda BMT-nin mənzil-
qərargahının qarşısında təşkilatın 
181-ci üzvünün  – Azərbaycanın 
bayrağı qaldırılmışdı. Mayın 6-da 
isə təşkilatın nəzdində Azərbaycan 
nümayəndəliyi fəaliyyətə başlamış-
dı. BMT-yə üzvlük Azərbaycana öz 
müstəqilliyini möhkəmləndirməyə, 
Ermənistanın hərbi təcavüzünə qarşı 
beynəlxalq qanunlardan daha səmərəli 
istifadə etməyə imkan vermişdi. Bu 
təşkilatda dəfələrlə Ermənistanın 
Azərbaycana hərbi təcavüzü 
nəticəsində ərazilərin güc yolu ilə işğalı-
nın yolverilməzliyi müzakirə edilmişdi. 

Doğrudur, bu gün Azərbaycan 
erməni işğalı altında olan ərazilərini 
azad etmiş və ərazi bütövlüyünü bərpa 
etmişdir. Bununla belə, həmçinin qeyd 
olunmalıdır ki, Azərbaycanın 44 gün 
ərzində həyata keçirdiyi əks-hücum 
əməliyyatı BMT-nin qətnamələrinə, 
beynəlxalq hüquq normalarına uyğun 
aparılmışdır. Məhz BMT çərçivəsində 
qəbul olunmuş qətnamələr belə bir əks-
əməliyyatların keçirilməsinə beynəlxalq 
hüquqi zəmin yaratmışdı. Xatırladaq ki, 
1993-cü ildə BMT Təhlükəsizlik Şurası 
Dağlıq Qarabağ münaqişəsi ilə bağlı 
822, 853, 874 və 884 saylı qətnamələri 
qəbul etmişdi. Bu qətnamələr 
Azərbaycan ərazilərinin toxunulmaz-
lığını bir daha təsdiqləmiş və atəşkəs 
rejiminin dərhal elan edilməsini, hərbi 
əməliyyatların dayandırılmasını, işğalçı 
qüvvələrin Azərbaycan ərazisindən 
qeyd-şərtsiz çıxarılmasını tələb etmişdi.

Azərbaycan BMT Baş Assamble-
yasının işində fəal iştirak edir. Belə ki, 
1994 və 1995-ci illərdə BMT BA-nın 
49-cu və 50-ci sessiyalarında ümum-
milli lideri Heydər Əliyev Azərbaycan 
Respublikasının nümayəndə heyətinə 
başçılıq etmişdi. 1994-cü ilin sentyab-
rında BMT Baş Məclisinin 49-cu sessi-
yasında ümummilli lider Heydər Əliyev 
yüksək tribunadan Azərbaycandakı 
vəziyyət, Ermənistanın təcavüzü haq-
qında dünya ictimaiyyətinə məlumat 
vermişdi. Bir il sonra ulu öndər BMT-nin 
50 illiyi ilə əlaqədar Baş Assamble-
yanın xüsusi təntənəli sessiyasında 
Qarabağ münaqişəsində Azərbaycanın 

mövqeyini bəyan edərək dünya birliyini 
Ermənistanın təcavüzünə son qoyul-
ması üçün tədbirlər görməyə çağır-
mışdı. Ulu öndər, həmçinin 2000-ci ilin 
sentyabr ayında BMT-nin Minillik zirvə 
Toplantısında iştirak etmişdi. 

Ümummilli lider çıxışında qloballaş-
ma mövzusuna toxunmuş və qloballaş-
manın müsbət inkişafı, həmçinin Cənubi 
Qafqazda təhlükəsizlik məsələlərinə 
Azərbaycanın verdiyi töhfələri xüsusilə 
vurğulamışdı. Xüsusilə qeyd etmək 
lazımdır ki, 1998-ci ildə ümummil-
li lider Heydər Əliyevin fərmanı ilə 
Azərbaycanda BMT-nin Ümumdünya 
İnsan Hüquqları Bəyannaməsinin 50 illi-
yi yüksək səviyyədə qeyd edilmişdi. Elə 
həmin il ölkədə ölüm hökmü və senzura 
ləğv olunmuşdu. 

2003-cü ilin sentyabrında o vaxt 
Azərbaycan Respublikasının Baş naziri 
olan İlham Əliyev BMT BA-nın 58-ci 
sessiyasında iştirak etmişdi. 2004-cü 
ilin sentyabrında öz işinə başlamış BMT 
Baş Assambleyasının 59-cu sessiya-
sının ümumi müzakirələrində iştirak 
etmiş Prezident İlham Əliyev çıxışında 
respublikamızın maraq dairəsində 
olan bir sıra mühüm məsələlərə, ilk 

növbədə, Ermənistan – Azərbaycan, 
Dağlıq Qarabağ münaqişəsinə toxun-
muşdu. Hökumətimizin başçısı BMT 
qətnamələrinin yerinə yetirilməsi üçün 
səmərəli, təsirli mexanizmin əhəmiyyətini 
qeyd etmişdi. Məhz uğurlu diplomatiya 
nəticəsində 14 mart 2008-ci il tarixində 
BMT-nin Baş Məclisində “Azərbaycanın 
işğal olunmuş ərazilərində vəziyyət” 
adlı qətnamə qəbul olunmuşdu. Sənəd 
Azərbaycan Respublikasının ərazi 
bütövlüyünü beynəlxalq səviyyədə tanın-
mış sərhədlər çərçivəsində dəstəkləmiş, 
işğal olunmuş bütün ərazilərdən erməni 
qüvvələrinin tam və qeyd-şərtsiz 
çıxarılmasını və azərbaycanlı məcburi 
köçkünlərin öz yerlərinə qayıtması 
üçün lazımi şəraitin yaradılmasını tələb 
etmişdi.

2006-cı ilin iyununda ölkəmizin 
BMT-nin İnsan Hüquqları Şurasına üzv 
qəbul edilməsi Azərbaycan ilə BMT 
arasında əməkdaşlıq işində əlamətdar 
hadisə olmuşdu. Azərbaycan BMT – nin 
ixtisaslaşdırılmış təşkilatları – İnkişaf 
Proqramı, Qaçqınların İşləri üzrə Ali 
Komissarlığı, Uşaq Fondu, UNESCO, 
Sənaye İnkişafı Təşkilatı, Ümumdün-
ya Səhiyyə Təşkilatı, Qadın Fondu, 

Beynəlxalq Atom Enerjisi Agentliyi 
ilə fəal əməkdaşlıq edir.  Ölkəmizin 
terrorizmə qarşı mübarizədə qlo-
bal səviyyədə fəal iştirakını BMT 
çərçivəsində Azərbaycanın mühüm 
töhfəsi adlandırmaq olar. Bu nüfuzlu 
beynəlxalq təşkilatın yüksək vəzifəli 
şəxslərinin Azərbaycana səfərləri 
zamanı ölkəmizdə müxtəlif sahələrdə 
görülən işlərə verilən yüksək qiymət 
Qarabağ münaqişəsi ilə bağlı verdikləri 
bəyanatlar, ölkəmizin suverenliyinə və 
ərazi bütövlüyünə dəstək Azərbaycanın 
BMT-dəki möhkəm mövqeyini bir daha 
təsdiqləyir.

2011-ci ildə dövlət müstəqilliyinin 
bərpasının 20 illiyi ərəfəsində 
Azərbaycanın BMT Təhlükəsizlik 
Şurasına qeyri-daimi üzv seçilməsi bir 
daha təsdiqləmişdi ki, respublikamız 
dünya ölkələrinin yüksək etimadını 
və dəstəyini qazanmışdır. Bu seçim 
ölkəmizə BMT Təhlükəsizlik Şurasına 
iki dəfə sədrlik etməyə imkan vermişdi. 
Prezident İlham Əliyev səsvermənin 
nəticəsindən dərhal sonra xalqı rəsmi 
bəyanatla təbrik etmiş və ölkəmizin 
həyatında çox əlamətdar və tarixi 
hadisə baş verdiyini bildirmişdi. BMT 
Təhlükəsizlik Şurasının dünyanın ən 
mötəbər qurumu olduğunu bildirən ölkə 
başçısı Azərbaycanın müstəqil dövlət 
kimi artıq bu qurumun üzvü olması-
nı çox böyük qələbə adlandırmışdı. 
Azərbaycanın xarici siyasətinin qələbəsi 
olan bu hadisə bir daha sübut etmişdi 
ki, ötən illər ərzində müstəqil və güclü 
ölkə kimi bütün dünyada özümüzü 
təsdiq etmişik. Azərbaycan bir daha 
təsdiqləmişdir ki, o, etibarlı tərəfdaşdır 
və beynəlxalq ictimaiyyətin məsuliyyətli 
üzvüdür. Buna görə də, müstəqil siyasət 
həyata keçirən Azərbaycanın dostla-
rının sayı daim artır. Dünya ölkələri 
Azərbaycana inanır, ona hörmət edir, 
bütün sahələrdə əməkdaşlıqda maraqlı 
olduğunu vurğulayır.

Bir sözlə, Azərbaycan – BMT 
əlaqələri uğurla inkişaf edir. Rəsmi 
Bakı bu mötəbər təşkilatla əlaqələrini 
bundan sonra da inkişaf etdirməyə, onun 
fəaliyyətinə səmərəli töhfə verməyə 
çalışır. Bu məqsəflə irəli sürülən 
təkliflərin müzakirəsində fəal iştirak edir. 
Eyni zamanda, Azərbaycan bu quru-
mun səmərəli fəaliyyət göstərməsinə, 
beynəlxalq sülhün və təhlükəsizliyin 
qorunmasına da öz töhfəsini vermişdir. 
Azərbaycan Respublikasının BMT-
yə daxil olması ilə yaranmış qarşılıqlı 
əlaqələr intensiv inkişaf yolu keçərək, 
çoxtərəfli əməkdaşlığa çevrilmiş və 
Azərbaycanın müstəqil dövlət kimi 
inkişafında, beynəlxalq aləmdə öz layiqli 
yerini tutmasında mühüm rol oynamışdır. 

Səbuhi MƏMMƏDOV, 
“Xalq qəzeti”

Ötən müddət ərzində qarşılıqlı əlaqələr intensiv inkişaf yolu keçmişdir

Martın 2-də Azərbaycanın Birləşmiş Millətlət Təşkilatına (BMT) 
üzvlüyünün 29 ili tamam olur. Bu qurumla əməkdaşlıq Azərbaycanın 
dünya birliyinə sıx inteqrasiyasına və ölkənin beynəlxalq imicinin 
möhkəmləndirilməsinə şərait yaratmaqla yanaşı, Ermənistanın 
təcavüzkar siyasətinin ifşası üçün də yaxşı imkanlar yaratmış-
dır. Gündən-günə inkişaf edən, demokratik dəyərlərə söykənən 
Azərbaycan BMT-də böyük nüfuz qazanmışdır. Ölkəmizin 
Təhlükəsizlik Şurasının (BMT TŞ) iki il müddətinə (2012-2013) qey-
ri-daimi üzvü seçilməsi ikitərəfli münasibətlərin səviyyəsinə çox 
müsbət təsir göstərmişdir.

Azərbaycan Prezidenti İlham Əliyevin 
mətbuat konfransı xarici ölkələrin 

mediasında geniş işıqlandırılıb  

Türkiyənin “Anadolu”, İHA, “Sputnik Türkiye” 
xəbər agentliklərində, “Haberler” portalında, 
“TRT Haber”, “Haber Türk”, “CNN” “Haber 
Global”, “A Haber”, “NTV” telekanallarında, “Yeni 
şafak”, “Hurriyet”, “Posta”, “Milliyet”, “Sabah” 
qəzetlərində yayılmış məlumatlar “Azərbaycan 
Prezidenti Əliyev: Azərbaycanda türk Ordusunun 
kiçik modelini quracağıq”, “Əliyevdən Ordumuza 
böyük qiymət: Azərbaycanda türk ordusunun 
kiçik modelini quracağıq”, “Azərbaycan Preziden-
ti Əliyevdən Ermənistandakı hərbi çevriliş cəhdi 
haqqında açıqlama”, “Azərbaycan Prezidenti 
İlham Əliyev: Türk Ordusu bizim üçün ən məqbul 
modeldir”, “Ərdoğan və Əliyevdən Ermənistana 
mesaj”, “Azərbaycan Prezidenti Əliyevdən 
mühüm açıqlamalar” və s. sərlövhələrlə təqdim 
edilib.

Rusiyanın “TASS”, “Ria Novosti”, “İnterfaks”, 
“Vestnik Kavkaza”, “Regnum” agentlikləri, “RBK”, 
“RT”, “Vesti”, “360” telekanalları, “Arqumentı i 
faktı”, “Nezavisimaya qazeta”, “Kommersant”, 
“İzvestiya”, “Rossiyskaya qazeta”, “Vzqlyad” 
qəzetləri, “Life”, “Lenta” saytları Prezident İlham 
Əliyevin İkinci Qarabağ müharibəsindən son-
ra regionda yaranmış vəziyyət, işğaldan azad 
edilmiş ərazilərdə görülən quruculuq işləri, 
Azərbaycanda vaksinasiya prosesi, üçtərəfli 
Bəyanatın icrası barədə fikirlərini geniş şərh 
ediblər. 

Rumıniyanın “Ultima Ora” (Son saat) qəzeti 
və “News24hours” xəbər portalı, Yunanıstanın 
“Real Group Media” şirkəti, Ukraynanın “Obozre-
vatel”, “Podrobnosti”, “Stopcor”, “Baqnet”, “Tsn”, 
“Dialog”, “Korrespondent”, “Polemika” xəbər por-
talları Azərbaycan Prezidentinin mətbuat konf-
ransının dünya ictimaiyyətinə önəmli mesajların 
çatdırılması baxımından mühüm rol oynadığını 

qeyd ediblər. Materiallarda bildirilir ki, Prezident 
İlham Əliyev mətbuat konfransında müxtəlif 
regional məsələlərlə bağlı jurnalistlərin suallarını 
4 dildə dəqiq, səlis və məntiqli cavablandırıb. 
Azərbaycan Prezidentinin güclü və xarizmatik 
dövlət başçısı və qətiyyətli lider olduğu vurğula-
nıb.    

Çinin milli xəbər agentliyi Sinxua, Çin Mərkəzi 
Televiziyası və digər media orqanları Prezident 
İlham Əliyevin mətbuat konfransında vaksin 
mövzusundakı fikirlərinə geniş yer veriblər. Çin 
KİV-ləri Azərbaycan Prezidentinin mətbuat konf-
ransında çinli tərəfdaşların vaksin təchizatına 
dair öhdəliklərini yerinə yetirməsi barədə xoş 
sözlərini də təqdim ediblər.

Livanın “Al-Masdar News” xəbər saytının, 
İranın “Mehr” xəbər agentliyinin və “Iran Daily” 
qəzetinin yaydığı informasiyalarda Prezident 
İlham Əliyevin mətbuat konfransında bölgədəki 
mövcud vəziyyət, region ölkələrinin əməkdaşlığı 
ilə bağlı fikirləri əks olunub.   

Qırğızıstanın “Goldenbridgenews” və “Tur-
keltoday” portalları isə Prezident İlham Əliyevin 
mətbuat konfransının mətnini tam şəkildə 
yayıblar. 

Gürcüstanın “1tv” kanalı, “Pia”, “Kvira” “Imedi 
News”, “For”, “Report”, “Aktual”, “Interpress”, 
“Gaxa”, “Marneulifm” saytları dövlətimizin başçı-
sının mətbuat konfransında səsləndirdiyi fikirləri 
geniş oxucu auditoriyasına çatdırıblar.  

AZƏRTAC

Azərbaycan Respublikasının Prezidenti İlham Əliyevin fevralın 26-da 
yerli və xarici media nümayəndələri üçün keçirdiyi mətbuat konfransı xarici 
ölkələrin kütləvi informasiya vasitələri tərəfindən geniş işıqlandırılıb. 

Xarici KİV-lər dörd saatdan çox davam etmiş mətbuat konfransında 
Prezident İlham Əliyevin jurnalistlərin suallarını ətraflı şəkildə 
cavablandırdığını, vacib məsələlərə toxunduğunu, bir sıra önəmli mesajlar 
verdiyini qeyd ediblər. 


